
19 sentyabr 2023-cü il, çərşənbə axşamı 

    Azərbaycan musiqi ictimaiyyətini, bütün musiqisevərləri
18 sentyabr – Milli Musiqi Günü münasibətilə təbrik
edirəm.
    Bu mədəniyyət bayramı Ulu Öndər Heydər Əliyevin tə-
şəbbüsü ilə 1995-ci ildən hər il ölkəmizdə dahi bəstəkarımız
Üzeyir Hacıbəylinin doğum günündə təntənə ilə qeyd edilir.
    Builki Milli Musiqi Günü həm də Azərbaycan mədəniy-
yətinin ən parlaq simalarından biri, görkəmli bəstəkar, SSRİ
və Azərbaycan Respublikasının Xalq artisti Arif Məlikovun
90 illik yubileyinin qeyd edilməsi ilə əlamətdardır.
    Arif Məlikov Azərbaycan mədəniyyətinin yetirdiyi sə-
nətkarlar nəslinin parlaq yaradıcılıq ənənələrini ləyaqətlə
davam etdirmiş və milli musiqi salnaməmizə yeni səhifələr
yazmışdır. Bəstəkarın musiqinin ən müxtəlif janrlarında ya-
ratdığı əsərlər Azərbaycan mədəniyyətinin qızıl fonduna

daxildir.
    Mövzu zənginliyi və rəngarəngliyi, milli musiqi ənənələri
ilə yeni düşüncənin vəhdətində formalaşan özünəməxsus
üslub, dolğun məzmun, obrazların dərin emosional-psixoloji
və fəlsəfi ifadəsi Arif Məlikov yaradıcılığının səciyyəvi xü-
susiyyətidir.
    Arif Məlikov bütün həyatı boyu Azərbaycana bağlı, onu
ürəkdən sevən böyük şəxsiyyət idi. Əsl ziyalılıq və vətəndaşlıq
mövqeyi, öz xalqına bağlılığı və dövlətinə sədaqəti ona
ümumxalq məhəbbəti qazandırmışdır.
     Bəstəkarın şah əsəri görkəmli türk şairi Nazim Hikmətin
librettosu əsasında yaratdığı “Məhəbbət əfsanəsi” baletidir.
XX əsr dünya balet musiqisinin incilərindən sayılan, yarım
əsrdən artıq bir dövrdə məşhur teatr səhnələrini bəzəyən bu
əsər musiqi mədəniyyətimizin möhtəşəm nailiyyətlərindəndir.

    İlk dəfə 1961-ci ildə Sankt-Peterburqun Mariinski Teatrında
səhnələşdirilmiş “Məhəbbət əfsanəsi” baleti sonralar 60-dan
çox ölkədə nümayiş etdirilərək müəllifə dünya şöhrəti qa-
zandırmışdır.
    Sevindirici haldır ki, bəstəkarın yaradıcılığının zirvəsi
hesab olunan “Məhəbbət əfsanəsi” baleti uzun fasilədən
sonra Heydər Əliyev Fondunun dəstəyi ilə bu gün yenidən
müəllifin Vətənində səhnəyə qoyulur.
    Arif Məlikovun yaradıcılıq irsi Azərbaycan xalqının
mədəni sərvətidir. Zamanın yüksək sənət qarşısında irəli
sürdüyü tələblərə cavab verən, insanları mənəvi kamilliyə
səsləyən Arif Məlikov musiqisi əbədi yaşayacaqdır.

İlham ƏLİYEV
Azərbaycan Respublikasının Prezidenti

Bakı şəhəri, 18 sentyabr 2023-cü il 

Bəstəkar Arif Məlikovun 90 illik yubileyi və Milli Musiqi Günü münasibətilə 
Azərbaycan musiqi ictimaiyyətinə təbrik

    Naxçıvan Muxtar Respublikası Daşınmaz
Əmlak və Torpaq Məsələləri üzrə Dövlət
Xidməti tərəfindən muxtar respublikada da-
şınmaz əmlakın qeydiyyatı və torpaqlardan
istifadəyə dövlət nəzarəti avqust ayı ərzində
də diqqətdə saxlanılıb, fəaliyyət istiqamətləri
üzrə həyata keçirilən tədbirlər uğurla davam
etdirilib.
    Avqust ayı ərzində 1129 daşınmaz əmlak
obyekti üzərində hüquqlar dövlət qeydiyyatına
alınıb, 854 texniki sənəd hazırlanıb. Muxtar
respublika üzrə ilkin qeydiyyat, bölünmə
və birləşmə nəticəsində yeni yaranan 138
daşınmaz əmlak obyektinə ünvan verilib.
Həmçinin 206 torpaq sahəsinin planı və
ölçü sü dövlət kadastr kitablarında qeydiyyata
alınıb, məhdudiyyət və yüklülüyə dair 263
arayış verilib.
    Ailə təsərrüfatlarında əkin atlaslarına
uyğun əkinlərin keçirilməsinə nail olunması

və torpaqlardan səmərəli istifadə edilməsi
məqsədilə Naxçıvan şəhərinin Qaraxanbəyli
kəndində maarifləndirici tədbir keçirilib. 
    Hesabat dövründə hüquqi və fiziki şəxslər
tərəfindən Xidmətin fəaliyyət istiqamətləri
üzrə təqdim etdiyi elektron xidmətlərə daxil
olan 110 müraciət qəbul edilərək icra olunması
üçün aidiyyəti üzrə yönəldilib. “ASAN xid-
mət” mərkəzində müəyyən edilmiş xidmət
növləri üzrə 1046 müraciətə baxılıb. Avqust
ayı ərzində kənd təsərrüfatı təyinatlı torpaq
sahələri və onların mülkiyyətçiləri haqqında
əvvəllər yaranan hüquqlara dair 620 məlumat
daşınmaz əmlakın elektron qeydiyyat siste-
minə daxil edilib. Həmçinin muxtar respub-
likanın bir sıra yaşayış məntəqələrində və-
təndaşlara səyyar xidmətlər göstərilib.

Naxçıvan Muxtar Respublikası Daşınmaz
Əmlak və Torpaq Məsələləri üzrə Dövlət 

Xidmətinin mətbuat xidməti

Avqust ayında 1129 daşınmaz əmlak obyekti dövlət qeydiyyatına alınıb

    Tacikistan Prezidenti Emoməli Rəhmonun
dəvəti ilə Düşənbədə keçirilən Mərkəzi Asiya
Dövlət Başçılarının 5-ci Məşvərət görüşündə
Azərbaycan Respublikasının Prezidenti cənab
İlham Əliyevin fəxri qonaq qismində iştirak
etməsi bu istiqamətdə regional əməkdaşlıq
çərçivəsində yüksək əhəmiyyətə malikdir.
Bu proses həm region ölkələrinin Azərbaycan
ilə dərin tarixi qarşılıqlı əlaqələrinin və əmək-
daşlığın hazırkı yüksək səviyyəsinin daha
bir təsdiqi, həm xalqlarımızın çoxəsrlik
dostluq tellərinin və qarşılıqlı anlaşmanın
hərtərəfli möhkəmlənməsinə yönəlmiş səmimi
səylərin göstəricisi, həm də çoxplanlı əmək-
daşlığımızın gələcək dinamikasını müəyyən
edəcək mühüm bir hadisədir. 
    Prezident cənab İlham Əliyevin bu təd-
birdəki çıxışı region ölkələri ilə əməkdaşlığın
yeni bir müstəviyə keçdiyini və hansı istiqa-
mətlərdə birgə fəaliyyətin daha çox səmərə
verəcəyinə dair bəyanat kimi səslənir. Cənab
Prezidentin xüsusilə vurğuladığı qarşılıqlı
ticarət və sərmayələrin artımı, sənaye əmək-
daşlığı, maşınqayırma, avtomobil sənayesi,
gəmiqayırma, kənd təsərrüfatı, xüsusən də
pambıqçılıq, ipəkçilik, bağçılıq və heyvan-
darlıq sahələrində çoxsaylı layihələr, meh-
manxana işi və turizm, nəqliyyat və logistika
istiqamətində artıq reallaşdırılan layihələr
və ya atılan ilkin addımlar ölkəmizin Mərkəzi
Asiya ölkələri ilə sıx əməkdaşlığının daha
da inkişaf etdiyini bir daha sübut edir. 
    Ölkələrimizin gələcək nəqliyyat poten-
sialını artırmaq məqsədilə Mərkəzi Asiyanın
nəqliyyat və tranziti haqqında sazişlər hazır-
lanması, Çin, Cənubi Asiya və Yaxın Şərq
ölkələrinə, Avropa İttifaqına çıxış üçün sə-
mərəli nəqliyyat dəhlizlərinin konkret me-

xanizmlərinin biznes üçün sərfəli keçid
tarifləri tətbiq edilməklə yaradılması, nəqliyyat
xidmətlərinin liberallaşdırılması üzrə Tədbirlər
Planının tərtib edilməsi, icazə prosedurlarının
optimallaşdırılması, beynəlxalq daşımaların
inteqrasiyalı rəqəmsal platformalarının ya-
radılması məsələsinin nəzərdən keçirilməsi,
azərbaycanlı tərəfdaşların birgə işə fəal qo-
şulması təklifinin Məşvərət görüşündə Öz-
bəkistan lideri Şavkat Mirziyoyev tərəfindən
səsləndirilməsi isə Prezident cənab İlham
Əliyevin “Son iki il ərzində mən Mərkəzi
Asiya dövlətlərinə doqquz dəfə səfər etmişəm.
Bu müddət ərzində bütün qardaş dövlətlərin
başçıları Azərbaycana dəfələrlə səfərlər
ediblər. İlin sonuna qədər qarşılıqlı səfərlərin
fəal dinamikası davam etdiriləcək” fikirləri
kontektsində artıq bir çox strateji sahələrdə
fəal əməkdaşlığın ardıcıl şəkildə və uğurla
davam etdiyinin sübutu idi. 
    “Qafqaz bərzəxi”nin mərkəzi və əsas ölkəsi
olan Azərbaycan liderinin regional əməkdaşlıq
çərçivəsində bu kimi tədbirlərə dəvət olunması
ölkəmizin Cənubi Qafqazda üstün mövqeyini
qorumaqla yanaşı, eyni zamanda digər döv-
lətlərin də ölkəmizlə birgə fəaliyyətə marağını
və qarşılıqlı əməkdaşlığa hazır olduqlarını
bir daha göstərir. Prezident cənab İlham
Əliyevin çıxışında səsləndirdiyi “Mərkəzi
Asiya və Azərbaycan artan iqtisadiyyatı, de-
moqrafiyası və geosiyasi potensialı ilə dünya
siyasətində strateji əhəmiyyətə malik olan
vahid tarixi-mədəni coğrafi regiondur” fi-
kirləri Azərbaycan və Mərkəzi Asiya ölkələ-
rinin sürətlə inkişaf edən strateji əməkdaşlıq

reallığında olduqca aktual səslənir. 
    Azərbaycan və Mərkəzi Asiya ilə ikitərəfli
əməkdaşlığın mühüm meyarlarından biri də
nəqliyyat və logistika sahəsidir. Prezident
cənab İlham Əliyevin “Mərkəzi Asiyadakı
qardaşlarımız bilirlər ki, Azərbaycanın bütün
nəqliyyat-logistika infrastrukturu onlar üçün

açıqdır” çağırışının bu sahənin perspektivini
artırmaqla yanaşı, bu istiqamətə daha çox
investisiya cəlb edəcəyinə də şübhə yoxdur.
Çünki Azərbaycan Mərkəzi Asiya ölkələri
üçün Türkiyə və Avropa bazarları və əks-is-
tiqamətdə etibarlı tranzit ölkədir. Elə buna
uyğun olaraq Şərq-Qərb marşrutu ilə yükda-
şımalarına artan tələbatı təmin etmək məq-
sədilə hazırda Bakı-Tbilisi-Qars dəmir yo-
lunun müasirləşdirilməsi istiqamətində də
işlər davam etdirilir. 
    Daha böyük həcmdə tranzit yüklərini cəlb
etmək üçün tariflərin optimallaşdırılması,
tənzimləyici və gömrük prosedurlarının sa-
dələşdirilməsi və ahəngdarlığını təmin etmək
zərurəti, tranzit daşımaların şəffaflığının və
daşımalar prosesinin iştirakçıları üçün bərabər

şərtlərin təmin edilməsində mühüm meyar-
lardan olan Şərq-Qərb nəqliyyat dəhlizinin
rəqəmsallaşdırılması isə bu əməkdaşlığın gə-
ləcək perspektivlərini müəyyən edir.
    Beləliklə, Azərbaycanın sürətlə artmaqda
və möhkəmlənməkdə olan beynəlxalq nüfuzu,
etibarlı tərəfdaş imici, coğrafi cəhətdən yer-

ləşdiyi geosiyasi və strateji mövqe ona tranzit
ölkə kimi yüksəlməkdə olan marağı və
gələcək inkişaf perspektivlərini ortaya çıxarır.
Azərbaycan Prezidentinin fəxri qonaq qis-
mində ilk dəfə iştirak etdiyi Mərkəzi Asiya
Dövlət Başçılarının 5-ci Məşvərət görüşü
isə ölkəmizin qədim İpək Yolu və reallaş-
maqda olan Zəngəzur dəhlizi vasitəsilə Uzaq
Şərq ölkələri ilə Qərbi Avropa arasında nəq-
liyyat-kommunikasiya və ticarət əlaqələrinin
sürətli inkişafına, eyni zamanda ölkəmizin
Çin, Cənubi və Şərqi Asiya ölkələri ilə daha
sıx əlaqələrinin formalaşmasına imkan verir.
Bunun nəticələrini görmək üçün isə o qədər
də uzun zamana ehtiyac yoxdur. Şahid oldu-
ğumuz reallıq bunu deyir. 

- Məmməd BABAYEV 

    Son dövlər Azərbaycanın dünyada getdikcə artan nüfuzu, yalnız hərbi sahədə deyil,
iqtisadi sahədə də beynəlxalq təşkilatlar çərçivəsində iştirakı və geniş əməkdaşlıq perspek-
tivlərinin müzakirəsi hər birimizin tez-tez şahidi olduğu hadisələrdir. Bu isə dövlət başçısı
tərəfindən aparılan məqsədyönlü siyasət və diplomatiya zəminində qonşuluq, keçmişə
bağlı ənənələr istiqamətində görülən işlərin uğurlu nəticəsidir. Ötən həftə Azərbaycan Pre-
zidentinin Tacikistana səfəri də bu aspektdən yeni meyarların ortaya çıxması, bu perspektivdə
yeni layihələrə imza atılması baxımından yaddaqalan oldu. 

Azərbaycan Mərkəzi Asiya ölkələri üçün Türkiyə və Avropa bazarları istiqamətində
etibarlı tranzit ölkədir

     2023-cü ilin may ayında istifadəyə verilmiş
Naxçıvan Şəhər Vergilər İdarəsinin Vergiödə-
yicilərinə xidmət mərkəzi tərəfindən may-avqust
ayları ərzində, ümumilikdə, 6.429 qəbul həyat

keçirilib. Vergi qanunvericiliyi və inzibatçılığı
ilə əlaqədar sualların cavablandırılması, vergi
uçotu və vergi orqanlarında qeydiyyat, bəyan-
namələrin, cari vergi ödəmələrinin hesablanması
və sair barədə 9.711 xidmət göstərilib ki, bu da
ötən ilin müvafiq dövrü ilə müqayisədə qəbul
edilmiş vətəndaşların sayından 2 dəfə, göstərilən
xidmətlərin sayından isə 3 dəfə çoxdur,
    Hesabat dövründə mərkəz tərəfindən 1.070
müraciət üzrə 1.844 “Asan İmza” sertifikatı
verilib. Bu, ötən ilin eyni dövrü ilə müqayisədə
müraciət edənlərin sayında 2,6 dəfə, təqdim
olunan “Asan İmza” sayında isə 3 dəfə artım
deməkdir.

Vergi xidmətlərindən istifadə 
səviyyəsi artır

    Naxçıvan Muxtar Respublikası Dövlət
Vergi Xidməti tərəfindən yeni nəsil nəza-
rət-kassa aparatlarının (NKA) tətbiqi isti-
qamətində işlər davam etdirilir. 2023-cü
ilin 1 sentyabr tarixinə muxtar respublika
ərazisində 1937 ədəd yeni nəsil nəzarət-
kassa aparatı quraşdırılıb. Yanvar-avqust
aylarında belə NKA-lar vasitəsilə qeydə
alınan dövriyyə 125 milyon manatdan çox
olub. Həmin dövr ərzində “ƏDV geri al”
layihəsi çərçivəsində istehlakçılara 462,4
min manatdan çox, təkcə avqust ayında isə
88,7 min manat Əlavə Dəyər Vergisi məbləği
geri qaytarılıb. Yanvar ayı ilə müqayisədə
avqust ayında istehlakçılara qaytarılan məb-
ləğ 4,2 dəfə artıb.

Naxçıvan Muxtar Respublikası 
Dövlət Vergi Xidmətinin mətbuat xidməti

İstehlakçılara 462,4 min manat 
ƏDV məbləği geri qaytarılıb



219 sentyabr 2023-cü il “Şərq qapısı” qəzeti

    Neftçi Qurban – Abbasov Qurban
Abbasqulu oğlu 1926-cı ildə Babək
rayonunun Payız kəndində anadan
olub (Soyadı bəzi sənədlərdə Ab-
basov, bəzilərində isə Abasov kimi
qeyd olunub). Açıq mənbələrdə haq-
qında bu cür məlumat verilir ki, o,
əmək fəaliyyətinə 1944-cü ildə “Art-
yomneft”  (indiki Pirallahı) trestində
fəhlə kimi başlayıb. İşi yaxşı mə-
nimsədiyinə və peşəkar fəaliyyətinə
görə  sonra “Azərneft” İstehsalat
Birliyinin Qazma İdarəsində qaz-
maçı, buruq ustası, “Gürgənneft”də
şimal qazma sahəsi idarəsinin rəisi
vəzifəsində işləyib. Qurban Abbasov
1959-cu ildə Bakı Neft Texniku-
munu, 1971-ci ildə isə ozamankı
Azərbaycan Neft və Kimya İnstitu-
tunu Neft və qaz yataqlarının işlə-
nilməsinin texnologiyası və kom-
pleksli mexanikləşdirilməsi ixtisası
üzrə bitirib. Təsadüfi deyil ki, işgü-
zarlığı, zəhmətsevərliyi və öz peşə-
sinə böyük sevgisi Neftçi Qurbanın
əmək fəaliyyətində bir çox mühüm
nəticələr əldə etməsinə imkan verib.
1951-ci ildə 25 yaşlı qazmaçı usta
mühəndislərlə birgə Neft Daşlarının
kəşfinə görə I Dərəcəli Stalin Mü-
kafatına layiq görülüb. Həmin vaxt
9 dəzgahı olan sahəyə rəis təyin
olunan Qurban Abbasov burada hər
bir dəzgahın qazma sürətini 1400
metrə qədər çatdırmağa nail olub.
1967-1980-ci illərdə – Xəzərdəniz-
neft kəşfiyyat trestinin müdiri, “Xə-
zərdənizneft” İstehsalat Birliyinin
baş direktor müavini, Neft Daş-
ları Neft-Qaz Çıxarma İdarə-
sinin rəisi, 1980-1983-cü illərdə
“Xəzərdənizneftqazsənaye”
Ümumittifaq Sənaye Birliyinin
baş direktoru, 1988-1992-ci il-
lərdə “Xəzərdənizneft” İsteh-
salat Birliyinin baş direktoru,
1992-ci ildən ömrünün sonunadək
Azərbaycan Dövlət Neft Şirkətinin
baş müşaviri vəzifələrində çalışıb. 
    Qurban Abbasovun fəaliyyətində
ən diqqətçəkən məqamlardan biri
odur ki, o, dünyada açıq dənizdə
neft və qaz çıxarılmasının ilk təşki-
latçılarından biri olub. Xüsusilə “Şelf-
1” tipli yarımdalma üzən qazma qur-
ğularının Xəzər dənizi şəraitində is-
tifadəsində onun xüsusi xidmətləri
olub. Bu qurğular həmin dövrdə
artıq dənizin 200 metrlik dərinliyində
işləməyə başlamışdı. Bu, indiki “Çı-
raq” yatağının kəşf edilməsinə və
yeni strukturlarda kəşfiyyat işləri
aparmağa imkan vermişdi. Bununla
yanaşı, neftçi Qurbanın birbaşa rəh-

bərliyi ilə dərin dəniz stasionar özül-
lərinin inşasının istehsalat bazası ya-
radılmış, Xəzər dənizinin dərin sa-
hələrində stasionar özüllərin quraş-
dırma işlərinin prinsipcə yeni üsulu
işlənib hazırlanmışdır. Buna görədir
ki, Qurban Abbasovun keçmiş 28
Aprel, Kaveroçkin adına, 26 Bakı
Komissarı adına, Oktyabr İnqilabı
adına olan iri yataqların kəşf edil-
məsindəki xidmətlərinin qiyməti
yoxdur. Təsadüfi deyil ki, “Titan-2”
üzən kranı da onun adını daşıyır.
Neftçi Qurban sonralar Sosialist
Əməyi Qəhrəmanı adını almış qazma
ustası Mixail Kaveroçkinlə birgə
Neft Daşlarında dənizin dibinə vu-
rulmuş dirəklər üzərində buruq bri-
qadasının üzvləri üçün sahəsi 14
kvadratmetr olan ilk evin tikilməsinə,
radiostansiyanın qurulmasına və sa-
hillə əlaqə yaradılmasına,  eləcə də
açıq dənizdə dünyada ilk dəfə 1 saylı
quyunun qazılmasına rəhbərlik et-
mişlər.  Məhz 1949-cu il 7 noyabr

tarixdə 942 metr dərinlikdən neft
fontanının vurulması sayəsində neft
sənayesi tarixində dəniz nefti erasının
əsası qoyulub. Həmin quyunun
gündə lik neft hasilatı 100 tondan
artıq idi. Bu quyu ilə yanaşı, 2 saylı
quyunun qazılması üçün də açıq də-
nizdə özülün tikilməsi, qüllələrin
quraşdırılması davam etdirildi və onun
qazılması da gənc buruq ustası Qurban
Abbasova tapşırıldı. Beləliklə, 7 noyabr
günü həm də xalqımızın dilində dün-
yanın “səkkizinci möcüzəsi” adlan-
dırılan əfsanəvi Neft Daşlarının ya-
ranma günü kimi tarixə düşdü.
     Əfsanəvi Neftçi Qurban Abbasov
Neft-Qaz Çıxarma İdarəsinə rəhbərlik
etdiyi müddət ərzində mühüm nəti-

cələr əldə edildi. İki il yarımda plan-
dan əlavə 200 min tondan artıq neft
hasil edildi. Bu göstəricilərin əldə
olunması üçün bilavasitə onun rəh-
bərliyi ilə idarədə bir sıra mürəkkəb
texniki, texnoloji tədbirlər həyata ke-
çirildi. İlk növbədə, qazlift sistemində
əsaslı dəyişikliklər və təmir işləri
aparıldı, qaz-kompressor stansiyala-
rında yenidənqurma işləri görüldü,
əmtəə çənləri parkında, istehsalat
üçün vacib olan bir çox obyektlərdə,

estakada və meydançalarda böyük
həcmdə təmir-bərpa işləri həyata ke-
çirildi, qaz itkilərinin qarşısı alınaraq
yığılan qazın miqdarı, demək olar
ki, iki dəfə çoxaldıldı. Qazma və
tikinti idarələrinin işinin sürəti və
səmərəliliyi artırıldı. 3 beşmərtəbəli
yataqxana binası və beşmərtəbəli in-
zibati idarə binası tikilib istismara
verildi. Qurban Abbasovun təşəbbüsü
ilə Ulu Öndər Heydər Əliyevin gös-
tərişi əsasında Nazirlər Sovetinin qə-
rarı ilə Neft Daşlarının əməkçilərinin
Xəzərdə gördükləri qəhrəmanlıq xa-
riqələrini əbədiləşdirmək üçün

1980-ci ildə Çivanov qəsəbəsində
park salındı. Parkda hündürlüyü dörd
metr olan beş nəhəng heykəl ansamblı
yaradıldı. Onlardan biri də Neftçi
Qurbanın prototipi idi. Burada 40-dan

çox fəhlə və mühəndisin ala-
bəzək materiallardan quraşdı-
rılmış obrazları yaradılmışdır.
2004-cü ildə Neft Daşlarının
55-ci ildönümü ərəfəsində parkın
sahəsi genişləndirilərək təzə de-
korativ ağaclar əkilmiş, böyük
memarlıq işləri görülmüşdür,

Həmçinin burada Ümummilli Liderin
mərmərdən yonulmuş büstü qoyulmuş
və Neft Daşları əməkçilərinin müra-
ciəti əsasında parka Heydər Əliyevin
adı verilmişdir. Bundan əlavə, Qurban
Abbasovun böyük səyi nəticəsində
Bakı şəhərində üç ədəd 9 mərtəbəli
kooperativ bina alınaraq Neft Daşları
əməkçilərinə paylanılmışdır. Əfsanəvi
neftçi 1980-ci ildə “Neftqazsənaye”
Birliyinin rəisi təyin edildikdən sonra
daha böyük və məsuliyyətli işlərin
ağırlığını öz üzərinə götürmüşdür.
Qurban Abbasovun neft sənayesindəki
ən böyük, şərəfli, tarixi xidmətlərindən
biri də məşhur “Günəşli” yatağının
kəşfiyyatının, abadlaşdırılmasının,
işlənməsinin təşkilidir. O bu yatağın

mənimsənilməsinin bütün mərhələ-
lərində işlərə bilavasitə rəhbərlik et-
mişdir. Neftçi Qurban yatağın abad-
laşdırılması zamanı Xəzərdə ilk dəfə
istifadə olunmuş bütün elmi-texniki
təkliflərin tətbiqi üçün bütün məsu-
liyyəti öz üzərinə götürmüşdür. Belə
ki, monoblok tipli dayaq bloklarının
inşası, onların üzmə üsulu ilə böyük
su tutumlu bənddə nəqli, üst tikililərin
sənaye üsulu ilə sahildə hazırlanması,
“Günəşli” yatağında inşa olunmuş

14 dəniz stasionar platformasından
on biri məhz onun rəhbərliyi ilə qu-
rulmuşdur. Təkcə bunu demək kifa-
yətdir ki, həmin platformalardan
8 nömrəli platforma dənizin 140 metr
dərinliyində inşa olunmuşdur ki, bu
da Xəzər dənizi üçün hələlik rekord
dərinlikdir və həmin  platformalardan
200-ə qədər quyu qazılmışdır. Bütün
bu işlərin nəticəsi kimi indiki “Gü-
nəşli” yatağı Xəzərdə hasil olunan
neftin 65 faizini, qazın isə 60 faizini
verir. 
    Maraqlı məlumatlardan biri də
budur ki, bütün bu göstəriciləri hə-
yata keçirmək üçün Qurban Abbasov
200-dən çox müşavirə keçirmişdir.
Həmçinin “Azəri”, “Çıraq”, “Kəpəz”
kimi yataqların kəşfi, Neft Daşlarında
dünyada analoqu olmayan 48000
kilovat gücündə qazturbinli istilik
elektrostansiyasının tikilməsi, “Ba-
har” yatağında neft və qazın yığıl-
masında optimal sxemin yaradılması
və digər bu kimi yeniliklərdə məhz
onun adı çəkilir.  
     Bu yaxınlarda Payız kəndində
olarkən kənd tam orta məktəbinin
müəllimləri Əli Babayev, Niyazi Cə-
fərov, eləcə də bu kəndin yetirməsi
olan keçmiş hərbçi Urfullah Qurbanov
bildirdilər ki, hazırda kənddəki bu
məktəb binasını 1984-cü ildə Qurban
Abbasov tikdirib. Məktəb binası o
qədər keyfiyyətlə tikilib ki, 2017-ci
ildə binaya bir mərtəbə də əlavə olu-
nub. Bundan əlavə, kəndin ortasından
keçən çayın üzərindəki, təxminən,
100 metrlik körpünü də o saldırıb və
müsahiblərimin sözlərinə görə, kör-
pünün materialları o qədər sağlamdır
ki, kənddə abadlıq işləri aparılarkən,
sadəcə, körpünün üzərinə yeni asfalt
qatı salınıb. Öyrəndik ki, qonşu Gül-
şənabad kəndindəki körpünü, Aşağı
Buzqov kəndindəki tam orta məktəb
binasını da Qurban Abbasov tikdirib.

Əli müəllim bildirdi ki, Qurban Ab-
basov o dövrdə Şərur rayonundan
deputat seçildiyinə görə Şərurda da
böyük işlər görüb. Sayını tam bilməsə
də, Şərur şəhərindəki bir sıra yaşayış
binalarının,  eyni zamanda klub, ki-
tabxana kimi mədəniyyət müəssisə-
lərinin tikilməsi də onun tövsiyə və
qətiyyəti hesabına başa gəlib. Həm-
söhbətlərimdən bunu da öyrəndim
ki, Payız kənd tam orta məktəbi, əs-
lində, Qurban Abbasovun adını daşıyır,

lakin kənd məktəbində yenidənqurma
işləri yekunlaşdıqdan sonra məktəb
binasının üzərinə bununla bağlı heç
bir lövhənin vurulmasına icazə ve-
rilməyib. Məktəbin təşkilatçı müəllimi
Əli Babayev isə onun xatirəsini ya-
şatmaq üçün öz iş otağında Neftçi
Qurbana məxsus kiçik bir guşə ayırıb
ki, həmin guşədə də bu qəhrəman
insana məxsus diplom, partiyaya üzv-
lük kitabçaları, vəsiqə və bu kimi
beş-altı adda sənəd saxlanılır. 
    Bunu da əlavə edim ki, Neftçi
Qurbanın adına Bakıda – Lökbatan
qəsəbəsində Mədəniyyət Sarayı, Ba-
yılda küçə, Qaradağ rayonunda 288
nömrəli bir tam orta məktəb var.
Amma təəssüflər olsun ki, Sosialist
Əməyi Qəhrəmanı, SSRİ Dövlət
mükafatı laureatı, SSRİ-nin Fəxri
neftçisi, Azərbaycan SSR-in Əmək-
dar mühəndisi, Azərbaycan SSR
Dövlət mükafatı laureatı fəxri adla-
rına layiq görülən, iki dəfə Lenin,
“Qırmızı Əmək bayrağı”, “Şərəf ni-
şanı” və “Şöhrət” ordenləri ilə təltif
olunmuş Qurban Abbasovun adı ata
yurdu Naxçıvanda əbədiləşdirilmə-
yib. Halbuki Neftçi Qurban Azər-
baycan xalqının Ümummilli Lideri
Heydər Əliyevin qurduğu milli neft
strategiyasının təməlində əvəzolun-
maz xidmətləri olan bir qəhrəmandır.
Bu gün onun Payız kəndində doğulub
boya-başa çatdığı ev mövcud olmasa
da, (yaxın qohumu evi alaraq yerində
yenisini ucaldıb) məktəbdə onun
xatirəsini əbədiləşdirmək üçün daha
geniş addımlar atmaq olar və yaxud
Naxçıvan şəhərində adını hər hansı
bir ünvana vermək mümkündür. Bu
həm də görkəmli şəxsiyyətlər ye-
tişdirən Naxçıvanın öz əziz övlad-
larına növbəti qiyməti olar. 

- Səbuhi HƏSƏNOV
Naxçıvan Muxtar Respublikasının

Əməkdar jurnalisti

Xəzərin sevdiyi cəsur naxçıvanlı neftçi

Jurnalist araşdırması

    O, sözün əsl mənasında, bir əfsanə olub. Çoxsaylı xidmətləri onu təkcə
Azərbaycanda deyil, keçmiş ittifaqda, eləcə də bütün dünyada tanıdıb.
Zarafat deyil, keçmiş SSRİ-də nadir insanlardan olub ki, gənc yaşlarında,
daha dəqiqi 27 yaşında “Stalin” mükafatına, 35 yaşında isə “Sosialist
Əməyi Qəhrəmanı” fəxri adına layiq görülüb. Dörd dəfə SSRİ Ali
Sovetinin, dörd dəfə də Azərbaycan SSR Ali Sovetinin deputatı seçilib.
1970-ci ildə haqqında çəkilən sənədli film SSRİ Kinematoqrafçılar
İttifaqının diplomuna layiq görülüb. Naxçıvandakı doğulduğu kənddə
məktəb və körpünü də illər əvvəl özü tikdirib. Həm də təkcə kənddə yox,
elə Şərurdakı bir sıra yaşayış binalarını, mədəniyyət müəssisələrini də.
Bakıda isə… Hə, bu artıq daha geniş söhbətdir. Çünki Bakıdakı xidmətləri
bir yazıya sığacaq çərçivədə deyil… Amma daha maraqlısı bilirsiniz
nədir? Onu cəmiyyətdə hər kəs ləqəbi ilə tanıdı, sevdiyi peşənin adı ilə
çağırdılar. Xalq da bunu səmimiyyətlə qəbul etdi. Hətta vəfatından sonra
da məzar daşının üzəri elə bu cür yazıldı: “Neftçi Qurban”.

    Azərbaycan Respublikası Hesablama
Palatasının 2023-cü il iş planına uyğun
olaraq Naxçıvan Muxtar Respublikası
Dövlət Energetika Xidməti və tabeliyində
olan qurumlar üzrə dövlət əmlakının, o
cümlədən əsaslı vəsait qoyuluşlarının is-
tifadə və idarə olunmasının hüquqi aktlara
uyğunluğuna dair audit aparılıb. Nəzarət
tədbiri 2020-2022-ci illəri əhatə edib.
    Dövlət vəsaitlərinin xərclənməsində
qənaətlilik və şəffaflıq prinsiplərinə əməl
olunmayaraq dövlət satınalmaları ilə
bağlı müəyyən edilmiş metodlar tətbiq
edilmədən 2020-ci ildə 92 halda, 2021-ci
ildə 88 halda, 2022-ci ildə isə 96 halda
hüquqi və fiziki şəxslərlə birbaşa mü-
qavilələr bağlanılaraq vəsait ödənişi hə-
yata keçirilib.
    Auditin nəticəsində 4.234.763 manat
dəyərində əmtəəsiz əməliyyatların apa-
rıldığı, tikinti-quraşdırma işlərində

688.028 manat dəyərində artıq vəsaitin
icra olunduğu, 28.700 manat dəyərində
yanacağın əsassız və artıq silindiyi müəy-
yən olunub. Bununla yanaşı, xidmətin
balansında olan əsas vəsait və mal-ma-
teriallara baxış zamanı sənədlərdə anbar
qalığında göstərilən 448.325 manat də-
yərində əsas vəsait və mal-material ça-
tışmazlığı aşkar edilib.
    Xidmət tərəfindən büdcə vəsaitinin
təyinatının dəyişdirilməsi, vergi öhdə-
liklərinin tam icra edilməməsi, qeyri-
qanuni və əsassız xərcləmələr kimi hallara
da yol verildiyi müəyyən olunub. Aşkar
edilmiş hüquqpozmalarda cinayət tərkibi
əlamətlərinin ehtimalı nəzərə alınaraq
Hesablama Palatasının Kollegiyası tə-
rəfindən auditin nəticələrinə dair müvafiq
materialların hüquq-mühafizə orqanlarına
göndərilməsi qərara alınıb.

Xəbərlər şöbəsi

Hesablama Palatası Naxçıvan Energetika Xidmətini yoxlayıb
    Naxçıvan Muxtar Respublikası Ailə, Qadın
və Uşaq Problemləri üzrə Dövlət Komitəsinin
sədri Ramilə Seyidova ümumtəhsil məktəb-
lərini bitirərək 2023-2024-cü tədris ilində
ali və orta ixtisas təhsili müəssisələrinə qəbul
olan valideynlərini itirmiş və valideyn hi-
mayəsindən məhrum və sağlamlıq imkanları
məhdud uşaqlarla görüş keçirib. Görüşdə
tələbə adını qazanan 17 sağlamlıq imkanları
məhdud və 3 valideyn himayəsindən məhrum
şəxs iştirak edib.
    Tədbirdə Komitə sədri tələbə adını qazananları
təbrik edərək bildirib ki, əsasını Ulu Öndər
Heydər Əliyevin qoyduğu və ölkə Prezidenti
cənab İlham Əliyev tərəfindən uğurla həyata ke-
çirilən dövlət uşaq və gənclər siyasəti çoxşaxəli
inkişaf perspektivlərinə əsaslanır. Uğurlu dövlət
siyasətinin səmərəli nəticəsidir ki, sağlamlıq im-
kanları məhdud övladlarımız cəmiyyətə sosial
inteqrasiya olunur və sevindirici haldır ki, onlar
tələbə adını qazanıblar. Bununla yanaşı, vali-

deynlərini itirmiş və valideyn himayəsindən məh-
rum olan uşaqlar da hərtərəfli dövlət qayğısı ilə
əhatə olunaraq sosial müdafiələrinin gücləndiril-
məsi istiqamətində addımlar atılır. 
    Tələbə adını qazanan gənc lərdən valideyn hi-
mayəsindən məhrum Arzu Hüseynova, valideynlər
adından Qulu Məmmədov çıxış edərək dövləti-
mizə minnətdarlıqlarını bildiriblər.
    Sonda tələbələrə hədiyyələr təqdim olunub. 

Naxçıvan Muxtar Respublikası Ailə, Qadın və
Uşaq Problemləri üzrə Dövlət Komitəsinin 

mətbuat xidməti

Tələbələrlə görüş keçirilib

Neftçi Qurbandan yadigar qalan tarixi sənədlər

Payız körpüsü və Payız kənd tam orta məktəbi

    Naxçıvan Muxtar Respublikasının Ordu-
bad rayonu öz təbiəti, qədim mədəniyyəti
ilə diqqət cəlb etməkdədir. Bu məkanın
mənfur qonşularımız da bir vaxtlar, demək
olar, ən gözəl guşələrində məskən salmışdılar.
Tarixdən məlum olduğu kimi, XIX əsrin
əvvəllərində çar Rusiyasının qərarı ilə er-
mənilərin Şimali Azərbaycana köçürülməsi
çox ciddi və Azərbaycan əleyhinə yönəlmiş
siyasət idi. Bu da qanlı qırğınlarla həyata
keçirilir, sürətlə erməni milləti Şimali Azər-
baycanda yerləşdirilirdi. Çar Rusiyası er-
məniləri Azərbaycanda özünə dayaq, etibar
mənbəyi olaraq görürdü. Onlardan çox
tez-tez öz hakimiyyətinin əleyhinə yönəlik
olan məqamlar haqqında məlumat almaq
məqsədilə casus kimi istifadə edirdi. Be-
ləliklə, Azərbaycan üçün baş bəlasına çev-
rilən erməni tayfaları zaman ötdükcə əsl
təhlükə, hiylə, məkr və bunlardan doğan
faciə törədicilərinə çevrildilər...
    Zaman-zaman erməni tayfaları, demək
olar ki, Azərbaycanın ən gözəl, ən bəhrəli,
məhsuldar torpaqlarında yerləşdirildi. Yerli
azərbaycanlılara qarşı törədilmiş qırğın-
lardan sonra Naxçıvan ərazilərinə də er-
mənilərin böyük bir hissəsini köçürdülər.
Belə məkanlardan biri də Ordubad rayonudur.
Hansı ki Qərbi azərbaycanlıları öz doğma
yurdlarından qovarkən onlar məhz Şimali
Azərbaycanda kütləvi məskən salmış ermə-
nilərin yaşadıqları kəndlərdə yerləşdirilirdilər.
Ümumiyyətlə, Azərbaycanda, o cümlədən
Ordubadda yaşayan ermənilər buradan çı-
xarkən bu proses sivil şəkildə həyata keçirildi:
onlar rahat şəkildə yaşadıqları mənzillərini,
mal-heyvanlarını pula dəyişərək Qərbi Azər-
baycana – indiki Ermənistana üz tutdular.
Ancaq həmyerlilərimiz isə məcburi şəkildə,
demək olar ki, öz canlarını güclə götürüb
gələ bilmişdilər...
    Mehri rayonunun Aqarak qəsəbəsinin
azərbaycanlı sakinlərindən olan Mustafa-
yevlər ailəsi də digər soydaşları kimi doğma
ocaqlarını tərk etməkdə böyük tərəddüd
etmişdi. Bu haqda yayılmış məlumatların
ciddiliyini heç cür qəbul edə bilməyən sa-
kinlər çaşqınlıq içərisində qalmışdılar. Bax-
mayaraq ki, qalacaqları evlərini tərk etmə-
yəcəkləri təqdirdə erməni qonşuları Mus-
tafayev Əmiri və Qəhrəmanova Asyanı –
ailənin başçılarını övladlarını öldürəcəkləri
ilə hədələyirdilər. O vaxt ailə məsələnin
ciddiliyinə inanmamış, öz doğma ocaqlarını
qətiyyən tərk etmək istəməmişdi. Lakin
məsələnin kəskinləşdiyini onlara məhz qon-
şuları Sosik adlı erməni bildirdikdən sonra
ailə doğma ocağını tərk etmək məcburiy-
yətində qalır. Və beləliklə, onlar Naxçıvan
ərazilərinə üz tuturlar...
    Mustafayev Əmir Səlimxan oğlu həyat
yoldaşı Qəhrəmanova Asya Həsənqulu qızı

ilə Mehri rayonunun Aqarak qəsəbəsində
yaşayarkən ailə qurub. Ailənin Sevda, Arzu,
Sədaqət və Tovuz adlı dörd qız övladı da
burada dünyaya göz açıb böyüyüb. Orta təh-
sillərini buradakı məktəblərin birində almaqda
ikən qondarma torpaq iddiası irəli sürən
mənfur qonşularımızın məkrli siyasəti nəti-
cəsində hər şeyi yarımçıq buraxaraq məcburi
köçkünlük həyatına məhkum olublar. Və hə-

yatlarının digər hissəsi Ordubad rayonu ilə
bağlıdır. Hazırda 6 nəfərlik ailənin üç üzvü
həyatda yaşayır: Sevda Mustafayeva Bakı
şəhərində, Sədaqət və Tovuz Mustafayevalar
isə Ordubad şəhərində məskunlaşıblar... 
    Qərbi Azərbaycanda – indiki Ermənis-
tandakı yaşayış səviyyələri və vəziyyətləri
ilə bağlı söhbət əsnasında Tovuz və Sədaqət
Mustafayeva bacıları əvvəllər ermənilərlə
münasibətlərində ciddi problem olmayacağını
düşündüklərini söyləyirlər. Lakin sonradan
başa düşürlər ki, onlar lap əvvəllərdən öz
xislətlərinə uyğun olaraq gizlin və üstüörtülü
təbliğatlarını həyata keçirməkdə olublar. O
vaxt bütün bunları digər Qərbi azərbaycan-
lılar kimi Mustafayevlər ailəsi də anlamırdı.
Çünki ermənilərin xislətlərinə xas olan cə-
hətlərdən birisi də onların hər işə hiylə ilə
yanaşmalarıdır. 
    Bəli, öz doğma yurd-yuvasından çıxmaq
məcburiyyətində qalan Mustafayevlər ailəsi
Ordubad rayonuna yeni gəldikləri vaxtlarda,
özlərinin də dediyi kimi, acınacaqlı şəraitdə
yaşayırlar. Lakin Ulu Öndər Heydər Əliyevin
ikinci dəfə hakimiyyətə qayıdışından sonra
digər həmyerliləri kimi Mustafayevlər ailəsi
də mənzillə təmin olunur. Həyat şəraitlərinin
tədricən düzəlməsinə baxmayaraq, ailə üzvləri
hər zaman qəlblərində Vətən həsrətini daşı-
yıblar. Dövlətimizin himayəsi və qayğısı sa-
yəsində hər iki xanım – Sədaqət və Tovuz
Mustafayevalar mənzillə təmin olunublar.
Yerli sakinlərdən də olduqca razılıq edən
bu ailənin əsas dərdi doğma el-obaya qayıt-
maqdır. Sədaqət xanım birinci qrup əlildir.
Doğma el-obasından çıxarkən keçib gəldiyi

zülmlü yollarda müxtəlif zədələr alması sağ
qolunun amputasiya olunması ilə nəticələnib.
İndi Sədaqət xanımın dostu, həmdərdi təkcə
övladı, bacısı və yaşadığı mənzilin dörd kün-
cüdür... Həm Vətən dərdi, həm Vətəndən
ayrı düşən doğmalarının vaxtsız ölümləri,
həm də fiziki məhdudiyyəti Sədaqət xanımın
qəlbində ağır yara açıb. Bir gün doğma el-
obasına qayıdarsa, yalnız onda xoşbəxt ola-

cağını düşünür.
Tovuz xanım isə Azərbaycan

qadını adını elə şərəflə yaşadır
ki, həqiqətən də, bu qədər fəda-
karlıq, vətənpərvərlik yalnız Azər-
baycan-türk insanına aiddir. Bacısı
Sədaqət xanım fiziki məhdudiy-
yətə düçar olan andan Tovuz xa-
nım ona gecəli-gündüzlü qulluq
etmiş, onun yenidən fiziki və mə-
nəvi baxımdan həyata dönməsinə
vəsilə olmuşdur. Tovuz xanım
doğma el-obasını, ev-eşiklərinin

qoxusunu oradan çıxarkən özü ilə götürə
bildiyi gəlinciyindən alır. Ona bir insan kimi
dəyər verir, onu qoruyub doğma yurddan
ən əziz xatirə kimi saxlayır...
    Tovuz xanım xatırlayır ki, məktəbdə
sinif yoldaşları olan erməni uşaqları azər-
baycanlı şagirdlərə “türk” deyə müraciət
edirdilər. Ermənilər bu sözü, ümumilikdə,
ən pis söz olaraq formalaşdırmaq üçün çox
çalışırdılar. Lakin onlar özləri də dərk et-
mədən qədim tarix və mədəniyyət sahiblə-
rinin yadigarları olan Azərbaycan türklərinin
varlığını, möhtəşəmliyini bu müraciət va-
sitəsilə hər dəfə ifadə etmiş olurdular. Yenə
də öz xislətlərinə uyğun olaraq öz bəsit
ənənələrinə xas olaraq “türk” sözünü xo-
şagəlməz söz kimi qabardırdılar. Və tədricən
də türk sözü onların arasında təhqir xarakteri
daşımağa başlamışdı. Onların bu iyrənc
addımlarının arxasında təbii ki, məkrli bir
siyasət dayanırdı. 
    Tovuz xanım doğma yurdlarında keçirilən
milli mərasimlərimizi də çox yaxşı xatırlayır,
bunlardan Novruz bayramının onların doğma
məkanlarında böyük coşğuyla qeyd olun-
duğunu söyləyir. Və bu coşğunu həsəd və
paxıllıqla qarşılayan qondarma tarix və
bəsit mədəniyyət sakinləri olan ermənilər

Novruzu azərbaycanlıların “dəli bayramı”
adlandırırdılar.
    Tovuz xanım ermənilərin toy mərasim-
lərində yalnız Azərbaycan musiqilərinin səs-
ləndiyini, erməni musiqiçilərinin Azərbaycan
musiqilərinin bəzilərini olduğu kimi, bəzilərini
də mənşəyi bilinməyən erməni dilinə çevi-
rərək ifa etdiyini söyləyir. Məsələn, “Papi-
rosum yana-yana” misrası ilə başlayan musiqi
ermənilərin toy mərasimlərində ən çox səs-
lənən musiqilərimizdən idi. Və bu musiqini
elə olduğu kimi də – azərbaycanca da ifa
edirdilər:
    Papirosum yana-yana
    Od düşüb şirin cana,
    Vallah qoyub gedərəm, ay gülüm,
    Qalarsan yana-yana (Bu misranı zümzümə
edərkən Tovuz xanım yanıqlı-yanıqlı ağla-
yır).
    Bu barədə Tovuz xanımın söylədiyi fakt-
lardan biri də erməni musiqiçilərinin toy
mərasimlərində Azərbaycan mahnılarının ço-
xunun bəndini öncə azərbaycanca, sonra isə
ermənicəyə çevirib oxumaları idi...
    Mustafayeva bacılarının valideynləri ilə
bağlı ağır nisgilləri də var. Valideynləri qəlb-
lərində Vətən həsrəti, qubarı dünyadan köç-
dülər. Onların son arzusu da elə Vətən idi.
Tovuz xanım xatırlayır ki, anası Asya xanım
həmişə xalq mahnılarımızı zümzümə edib
oxuyarmış. Xüsusən də onlardan ikisi Asya
xanımın Vətən dərdini sanki ovudarmış və
zümzümə etdikcə də Vətən həsrətli göz
yaşları tökərmiş:
    Simavər almışam silənim yoxdu,
    Bir dərdə düşmüşəm, bilənim yoxdu,
    Gedənim gedibdi, gələnim yoxdu...
    Və bir də:
    Yığdım bu dünyanın malın-dövlətin,
    Əllini aşırdım yüzə nə qaldı?
    Ayaq getdi, əl gətirdi, diş yedi
    Baxmaqdan savayı gözə nə qaldı?
    Nə qaldı, nə qaldı, baxmaqdan savayı
gözə nə qaldı....
    Bu mahnılar televiziya ekranlarında səs-
ləndirilərkən də Asya xanım həsrətli göz
yaşı tökər, doğma yurdun özləmi ilə yanıb
qovrularmış...
    Xatirələrini bir-bir gözləri önündə can-
landıraraq öz doğma yurduna qovuşmaq ar-
zusunu da ifadə edən Mustafayeva bacıları
– Sədaqət xanım və Tovuz xanım nisgillərinə
son qoyulacağı o günü səbirsizliklə gözlə-
məkdədirlər.

Baxmaqdan savayı gözə nə qaldı...

Qərbi Azərbaycan: Tarixi faktların və şahidlərin dili ilə

    Biz də inanırıq ki, bu belə də olacaq! Necə ki otuz il həsrətində olduğumuz doğma tor-
paqlarımız mənfur düşmən tapdağından xilas edilib özümüzə qaytarıldı, eləcə də Qərbi
Azərbaycandan zorla qovulmuş, öz doğma yurd-yuvalarına qayıtmaq arzusunda olan
həmyerlilərimizin arzuları tezliklə çin olacaq!

Aytən CƏFƏROVA
AMEA Naxçıvan Bölməsi İncəsənət, Dil və Ədəbiyyat İnstitutunun 

Folklorşünaslıq şöbəsinin müdiri, dosent  
Qərbi Azərbaycan İcmasının Ordubad nümayəndəsi 

    AMEA Naxçıvan Bölməsinin İncə-
sənət, Dil və Ədəbiyyat İnstitutunda
“Məhəmmədhüseyn Şəhriyar və milli-
mənəvi dəyərlər” mövzusunda elmi
konfrans keçirib.
    Konfransı giriş sözü ilə İncəsənət,
Dil və Ədəbiyyat İnstitutunun baş di-
rektoru, AMEA-nın müxbir üzvü Əbül-
fəz Quliyev açıb.
    Alim əvvəlcə fitri istedada malik
şairin keşməkeşli ömür yolu barədə
konfrans iştirakçılarına məlumat verib,
Azərbaycanın şimal və cənubu arasında
mədəni əlaqələrin möhkəmləndirilmə-
sində və yenidən canlanmasında Mə-
həmmədhüseyn Şəhriyarın mühüm ro-
lunu qeyd edib. Şəhriyar yaradıcılığının
səciyyəvi xüsusiyyətlərindən danışan
professor Ulu Öndər Heydər Əliyevin
şairin irsinə, dərinməzmunlu yaradıcı-
lığına rəğbətindən söz açıb. Vurğulanıb
ki, dövrün çətin siyasi rejiminə rəğmən
məhz Ümummilli Liderin göstərişi ilə
ötən əsrin 70-ci illərinin sonlarında
şairlərimiz ustad Şəhriyarla əlaqə ya-
ratmış, məktublaşmışlar. Bu görkəmli
dövlət xadimi Heydər Əliyevin Cənubi
Azərbaycanda da böyük nüfuz sahibi

olması sayəsində mümkün olmuşdur.
    Daha sonra İncəsənət, Dil və Ədə-
biyyat İnstitutunun icraçı direktoru, fi-
lologiya üzrə fəlsəfə doktoru, dosent
Elxan Məmmədov “Şəhriyar poeziyası
Türk dünyasının ortaq mənəvi xəzinə-
sidir” mövzusunda məruzə edib. Mə-
ruzəçi diqqətə çatdırıb ki, Məhəmməd-
hüseyn Şəhriyar təkcə Azərbaycan türk-
lərinin deyil, Türk dünyasının, eyni
zamanda farsdilli ədəbiyyatın görkəmli
nümayəndəsidir.
    İnstitutun Ədəbiyyatşünaslıq şöbə-
sinin müdiri, filologiya üzrə fəlsəfə
doktoru, dosent Ramiz Qasımov “Azər-
baycan ədəbiyyatının Heydərbabası –
Məhəmmədhüseyn Şəhriyar” adlı mə-
ruzəsində şairin anadilli şeirimizin zən-
ginləşməsindəki müstəsna xidmətlərin-
dən söz açıb. 
    “Şəhriyar dilində dialektizmlər”
mövzusunda məruzə edən Dilçilik şö-
bəsinin müdiri, filologiya elmləri dok-
toru, dosent Nuray Əliyeva şairin ya-
radıcılığında ədəbi dil normalarının
əksi məsələsinə, “Heydərbabaya sa-
lam” poemasında Təbriz dialekti üçün
səciyyəvi olan qanunauyğunluqlara
nəzər salıb. Bu dialektin Naxçıvan,
xüsusilə Ordubad şivəsi ilə oxşarlıq-
larından, eləcə də Şəhriyar yaradıcı-
lığında böyük önəm təşkil edən Azər-
baycanın bütövlüyü problemindən
bəhs edib.

AMEA Naxçıvan Bölməsinin
mətbuat xidməti

Böyük şair Məhəmmədhüseyn Şəhriyara
həsr olunmuş konfrans      Cəlil Məmmədquluzadə adına

Naxçıvan Dövlət Milli Dram Te-
atrında Milli Musiqi Gününə həsr
olunmuş tədbir keçirilib. Tədbirdə
çıxış edən Naxçıvan Muxtar Res-
publikasının mədəniyyət nazirinin
müavini, nazir vəzifələrini mü-
vəqqəti icra edən Həsən Seyidov dünya şöhrətli
bəstəkar Üzeyir Hacıbəylinin Azərbaycan mədəniyyəti
qarşısında misilsiz xidmətlərindən bəhs edib, Ulu
Öndər Heydər Əliyevin  Fərmanına əsasən Milli
Musiqi Gününün qeyd olunduğunu diqqətə çatdırıb.
     Həsən Seyidov qeyd edib ki, Üzeyir Hacıbəyli
1908-ci ildə  yazdığı “Leyli və Məcnun” əsəri ilə
təkcə Azərbaycanda deyil, bütün müsəlman Şərqində
opera sənətinin əsasını qoyub. Ulu Öndər Heydər
Əliyevin hər zaman Üzeyir Hacıbəylinin şəxsiyyətini
yüksək qiymətləndirdiyini deyən nazir müavini
diqqətə çatdırıb ki, şanlı Zəfərdən sonra ölkə Prezidenti

cənab İlham Əliyevin və Birinci
vitse-prezident Mehriban xanım
Əliyevanın iştirakı ilə Şuşada dahi
bəstəkarın  heykəli yenidən ucaldılıb,
əsərləri illər sonra doğma yurdunda
səslənib. 

Bildirilib ki, bu il də ənənəyə
sadiq olaraq sentyabrın 18-dən 28-dək keçirilən
Üzeyir Hacıbəyli XV Beynəlxalq Musiqi Festivalı
çərçivəsində Naxçıvan Dövlət Filarmoniyasının Sim-
fonik Orkestri Müslüm Maqomayev adına Azərbaycan
Dövlət Akademik Filarmoniyasında konsert proqramı
ilə çıxış edəcək. 
     Sonra Naxçıvan Dövlət Filarmoniyasının Simfonik
Orkestri Milli Musiqi Gününə həsr olunmuş konsert
proqramında dahi bəstəkarın əsərlərindən parçalar
ifa edilib. 

Naxçıvan Muxtar Respublikası 
Mədəniyyət Nazirliyinin mətbuat xidməti

Milli Musiqi Günü qeyd olunub

     Naxçıvan Dövlət Universite-
tində keçirilən tədbirdən əvvəl
universitet Elmi Kitabxanasının
təşkilatçılığı ilə musiqi ədəbiyyat-
larının təbliğinə həsr olunmuş sər-
giyə baxış olub. Rektor Milli Mu-
siqi Günü münasibətilə konserva-
toriyanın müəllim və tələbələrini
təbrik edib, onlara uğurlar arzula-
yıb. Rektor Azərbaycan klassik
musiqi janrının inkişafında böyük
xidmətləri olan dahi bəstəkar Üze-
yir Hacıbəylinin yaradıcılığından,
milli mədəniyyətimizə verdiyi mi-
silsiz töhfələrdən söz açıb.
    İncəsənət fakültəsinin müəllim
və tələbələrinin ifasında konsert

təqdim olunub.
    Həmin gün universitetin nəz-
dində fəaliyyət göstərən Naxçıvan
Musiqi Kollecində də Milli Musiqi
Günü qeyd olunub. Tədbirdə kol-
lecin direktoru, Naxçıvan Muxtar
Respublikasının Əməkdar müəl-
limləri Məhəbbət Babayeva və
Səmirə Hüseynovanın çıxışları
dinlənilib. Sonra kollecin müəllim
və tələbələrinin ifasında Üzeyir
Hacıbəylinin, Cahangir Cahangi-
rovun, Səid Rüstəmovun və Nazim
Əliverdibəyovun əsərlərindən iba-
rət musiqi nömrələri səsləndirilib. 
    Sonra Milli Musiqi Günü mü-
nasibətilə universitetin Konser-

vatoriyasının professor-müəllim
heyəti mükafatlandırılıb. Naxçıvan
Dövlət Universitetinin simfonik
orkestri uğurlu fəaliyyətlərinə görə
mükafat və təşəkkürnamə ilə təltif
edilib.

Naxçıvan Dövlət Universitetinin
Televiziya, mətbuat və

ictimaiyyətlə əlaqələr bölməsi

* * *

MEHRİBAN SULTANOVA

    Hər səhər sosial mediada işdən
çıxarılan məmurlar haqqında xə-
bərlərdən tutmuş, yeni işə təyin
olunanlara yönəldilən boğazdan yu-
xarı təbrik mesajlarını, şəhərimizdə
söküntüsü aparılan bərbad quruculuq
işləri və ya yarıtmaz bərpa işləri
ilə orijinallığı pozulmuş tarixi abi-
dələrimiz haqqında xəbərləri eşi-
dəndə gündəm sarıdan Naxçıvan
mətbuatının korluq çəkmədiyini
görmək mümkündür. Min bir əziy-
yətlə hazırlıq müəllimlərinin tapşı-
rıqlarını yerinə yetirib, məktəb dərs-
liklərindən əlavə hər fəndən az qala,

500 səhifəlik test toplularının “axı-
rına çıxıb”, axırda universitet tələbəsi
adını qazanmış tələbələrlə qohum-
qonşuların görüşləri, şagirdlərin ge-
yim forması ilə bir çox tələbənin
erməni keşişindəki kimi uzanıb ge-
dən saqqalları, müəllimlərin uzun
illərdən sonra sərbəst geyim həyə-
canı da bu günlərdə camaatın saat-
larını məşğul edən məsələlərdəndir.
Yazılan, efirə gedən tənqidlərə bax-
mayaraq, hələ də şəhərə verilən iç-
məli suyun kirəcli olması, şəhər-
daxili nəqliyyatın müntəzəm fəa-
liyyətdən uzaqda qalması, bazarda

gah enən, gah qalxan qiymətlər,
yaxud da gecələr şəhərkənarı qa-
ranlıq məhəllələrdə sahibsiz dolaşan
küçə heyvanlarının yaratdığı təh-
lükələr də məktəblərin açıldığı bu
ərəfədə sadə naxçıvanlını düşün-
dürməkdədir. Yenə də, şükürlər
olsun ki, bolluqdur və dövlətimiz
Naxçıvandakı insanların sabit həyatı
və sərbəst iqtisadi fəaliyyəti üçün
heç nəyi əsirgəmir.  
    Ancaq məhəllə dedim, gəlin elə
Naxçıvan məhəllələrindən söhbətə
başlayaq. Oxucularımızdan ahıl və
ortayaşlı naxçıvanlılar da yaxşı xa-
tırlayırlar ki, keçmişdə bir  çoxları
şəhərimizdəki qədim məhəllə ad-
larını, həmin məhəllələrin sakinlərini
yaxşı tanıyır və xeyir-şərinə ortaq
olurdular. Tariximizin yaddaşı kimi
məhəllə adlarının qorunub saxla-
nılması burada sakin olan insanların
da davranışları, qonaqpərvərliyi və

hətta yetişən meyvə-
lərin dad-tamı ilə də
seçilən, bir növ, fərqli
kimlik formalaşdır-
mışdı. Odur ki, Nax-
çıvanda birisinin
Xıncovdan, Çuxur-
dan, Əlixandan, ya-
xud Şahabdan oldu-
ğunu deyəndə onun
ata-babasının kim,
hansı məslək sahibi olduğu və onun-
la “hansı dildə danışmaq” lazım
gəldiyini keçmişdə hər kəs yaxşı
bilirmiş. Ancaq zaman sürətlə dəyişir

və müasirləşmənin təsiri al-
tında şəhərimiz də böyüyə-
rək yeni yaşayış massivlə-
rinə, məhəllələrinə qovuşur.
Dövlətimiz insanların rahat
yaşayışı üçün zəruri sosial-
mədəni infrastruktur şəraiti
yaradır, küçə və məhəllələrə
yollar çəkilir, zəruri ticarət
köşkləri, əczaxana xidmətləri

yaradılır, sərnişin nəqliyyat marş-
rutları işə salınır. Amma hələ də
Naxçıvana gələn qonaq və ya turist
deyil, elə lap yerli naxçıvanlı
da ilk dəfə qarşılaşdığı 56,
57, 58, 59, 60, 61-ci mə-
həllələr, yaxud 1-ci, 6-cı,
8-ci, 9-cu, 10-cu küçələr
haqqında eşidəndə, yəqin
ki, özünü Nyu-Yorkun kvar-
tallarında hiss etməsə də,
ən azından, milyon nəfərlik
sakinə malik bir şəhərdə olduğu tə-
səvvürünə qapıla bilər. Halbuki,
təxminən, 100 min əhalisi olan şə-

hərimizin hər küçəsi,
hər məhəlləsi burada
yaşamış görkəmli
adamların, Vətəni-
mizin ərazi bütövlü-
yü uğrunda canından
keçmiş qəhrəman şə-
hidlərimizin, yaxud
Qarabağ incilərimi-
zin və Böyük Qələ-

bəmizin simvolları ilə əbədiləşdirilə
bilər. Ayrıca, böyük Türk dünyasının
qapısı olan Naxçıvanda Zəngəzuru,
Təbrizi, Urmiyanı, Ərdəbili adla-
rında yaşadan küçə, meydan və mə-
həllələr də nədən olmasın? Bunlar
olmadıqda, “π”- (pi) ədədi kimi
sonsuz qarmaqarışıq olan bu rə-
qəmləri qarışdıran naxçıvanlıların,
xüsusən yaşlı sakinlərin küçə və
məhəllələrimizi filan nazirin və ya
keçmiş başçının, yaxud da iri sa-
hibkarın evinin yerləşdiyi məhəllə
və ya küçə kimi tanımağında heç
bir qəribəlik də görmürük. Başqa
sözlə, sadə vətəndaş taksiyə oturub
şəhərimizdəki 3 nömrəli sahə inzi-
bati ərazi dairəsindəki 20A məhəl-
ləsinə getmək istəsə, bu, kifayət
qədər çətinlik yaradacaq. Ayrıca
olaraq Naxçıvanda məhəllələrdən
birinin ölkəmizin adı ilə adlandı-
rılması və Xalq qəhrəmanı Babəkin

adı ilə həm küçə, həm də məhəllə
adının olması da bu sahəyə məsul
olan şəxsləri düşündürməlidir.  
    Adlara və ünvanlara olan belə
laqeyd münasibətimizdir ki, son
zamanlar şəhərimizdə yeni yaranan,

yaxud yeni adlandırılan dükan və
xidmət obyektlərinin adlarında hər
cür əcnəbi adlara rast gəlmək müm-
kündür. Hər kəs bilir ki, Naxçıvanda
iki, hətta üç dildə danışa bilən müa-
sir, səyahət edən, dünyagörüşlü
adamlar çoxdur və nə onlar, nə də
mənim kimi dağ kəndinin sakinləri
üçün “Dejavu kafe”, “Terrace lo-
unge”, “Home çilçıraq”, “Lila Bou-
tique”, “King mobile” kimi belə
ultramüasir iş yeri adları nə təəc-
cübləndirici və nə də cazibədar
deyil. Tam əksinə, mövcud qanun-
lara əsasən ölkəmizin ərazisindəki
reklam yazılarında yalnız dövlət
dili tətbiq edilməli, zəruri olduqda

əcnəbi dildəki kəlmələrdən ikinci
dərəcəli kimi istifadə olunmalıdır.
Bunlara əməl olunmadıqca iş bil-
məyən bu işbazların bu gün ob-
yektin girişində “Salam Brat” yaz-
masına məhəl verməsək, sabah
soysuzun biri də öz dükanının
qapısına üzdəniraq “Vazgen” adı
yapışdıracaq!
    Ordan-burdan çox şeylərdən da-
nışmaq olar. Amma o da var ki,
şəhər camaatımız çox şükürlü və
səbirlidir. Belə olmasaydı, şəhəri-
mizin kənar məhəllələrində deyil,
elə bəzi mərkəz ərazilərdə səhər
tezdən çörək almaq üçün bir kilo-
metr uzaqdakı ticarət köşkünə get-
məli olan sakinlər çoxdan dilə gəl-
mişdilər. Düzdür, indi bazar iqtisa-
diyyatıdır, ticarət xidmətləri sahib-
karların öz təşəbbüsləri ilə göstərilir.
Amma dərman satışı kimi vacib
məsələdə yaranan mənzərə budur
ki, şəhərimizin “İstiqlal” küçəsi 121
və 127 ünvandakı binaların altında
10-a yaxın əczaxana olsa da, bir
çox məhəllə və yaşayış massivlə-
rində bunlardan söhbət gedə bilməz.
Əhalinin tələbatı olduğu halda!
Odur ki, adamlar ordan-burdan ax-
tarınca, ora-bura düşmədən bir baş -
ağrısı dərmanı almaq üçün şəhər
nəqliyyatına oturub, şəhərin mər-
kəzinə tələsirlər. O da axşam saat
8-dən sonra işləsə! 

- Əli CABBAROV

“Ordan-burdan”
Mollanəsrəddinsayağı

    Allah böyük sənətkarımız Üzeyir Hacıbəyliyə rəhmət eləsin. Gəncli-
yimizin yaddaşına əbədi həkk olmuş eyniadlı bu məşhur komediyası ilə
yüz il əvvəlki Azərbaycan cəmiyyətinin, xüsusilə Bakı aristokratiyasının
tablosunu yaratmaqla sanki bu günün də mövzularına bir pəncərə açıb.

(replika)

    Ümummilli Lider Heydər Əliyevin
100 illik yubileyi münasibətilə Heydər
Əliyev Mərkəzi, Mədəniyyət Nazirliyi,
Elm və Təhsil Nazirliyinin birgə təşkil
etdiyi Uşaq İncəsənət festivalının qa-
libləri məlum olub. Qaliblər sırasında
festivala Naxçıvandan qoşulan iştirak-
çılar da yer alır. Belə ki, Cəbrayıl
Səfərli aktyorluq, Quluzadə Şəhrizad
rəssamlıq nominasiyası üzrə həvəskar
kateqoriyalarında I yerin, Nuray Fə-
tullayeva isə solo milli rəqs nominasiyası üzrə peşəkar kateqoriyada II
yerin qalibi olublar.
    Piano ifaçılığı üzrə Turan Abdullayev, solo milli rəqs nominasiyası
üzrə peşəkar kateqoriyalarda Fatimə Allahyarlı, milli rəqs ansamblı no-
minasiyası üzrə Naxçıvan Şəhər Uşaq Musiqi və İncəsənət Məktəbinin
rəqs kollektivi və xor nominasiyası üzrə Ordubad Şəhər Uşaq Musiqi
Məktəbinin xor kollektivi III yerin qalibi olub.
    Qeyd edək ki, Uşaq İncəsənət Festivalı 21 nominasiya üzrə keçirilirdi.
Festivalın Bakı şəhərində təşkil olunan final mərhələsinə 57 kollektiv,
fərdi şəkildə isə 1687 nəfər qatılıb. Festivalın final mərhələsində muxtar
respublikadan 42 fərdi iştirakçı, 2 kollektiv iştirak edib.

Naxçıvan Muxtar Respublikası
Mədəniyyət Nazirliyinin mətbuat xidməti 

Uşaq İncəsənət Festivalının qalibləri müəyyən olub

    “Əcəmi” Nəşriyyat-
Poliqrafiya Birliyində
yeni nəşrə başlayan
“Məktəbli” qəzeti uşaq
və yeniyetmələr üçün nə-
zərdə tutulub. Rəngli for-
matda oxucularına mü-
raciət edən qəzetin əsas
məqsədi kiçikyaşlı mək-
təblilərə oxu vərdişləri
aşılamaq, istedadlı şagirdlərin bilik
və bacarıqlarını üzə çıxarmaq, mü-
taliə mədəniyyətini təbliğ etməkdir.
Qəzetin maraqlı prinsiplərindən biri
də budur ki, bu mətbu orqan istedadı

olan hər kəsi əməkdaşlığa
dəvət edir. Belə ki, şagirdlər
qəzet üçün şeir və məqalələr
yaza, rəsm çəkə, müsahi-
bələr hazırlaya bilərlər.

Qeyd edək ki, qəzetin ilk
sayının ödənişsiz olaraq orta
ümumtəhsil müəssisələrinə
paylanılması nəzərdə tutu-
lub. Ayda bir dəfə məktəb-

lilərin görüşünə gələcək qəzeti poçt
bölmələrində abunə yazılmaqla,
eyni zamanda qəzet köşklərindən
sərbəst satışla əldə etmək olar. 

Xəbərlər şöbəsi

Naxçıvanda uşaq və yeniyetmələr üçün ilk qəzet nəşrə başlayıb

    12-17 sentyabr tarixlərdə Türki-
yənin Ağrı vilayətində zəlzələ qur-
banlarına mənəvi dəstək məqsədilə
keçirilən “UYAFA AĞRI DAĞI CUP
2023” futbol turnirində “Araz-Nax-
çıvan”ın U-13 komandası “Qrup
ikincisi”  və “Centilmenlik” kuboku ilə təltif olunub.
    Sentyabrın 18-də Uzunoba Təlim-Məşq Komplek-
sində “Araz-Naxçıvan”ın U-13 komandasının futbolçu

və məşqçi heyətinin mükafatlandırılma
mərasimi keçirilib.
Naxçıvan Futbol Federasiyasının sədri

Qəzənfər Abdullayev komandanın he-
yətini təbrik edib. Komandanın hər bir
üzvü diplom və pul mükafatı ilə təltif

olunub.
    Sonda xatirə fotosu çəkilib.

- Ceyhun MƏMMƏDOV

Araz-Naxçıvanın U-13 komandasının futbolçu və məşqçi heyəti
mükafatlandırılıb

    Ölkə başçısının 2023-cü il
5 iyun tarixli Sərəncamı ilə təsdiq
edilmiş “Naxçıvan Muxtar Respub-
likasının sosial-iqtisadi inkişafına
dair 2023-2027-ci illər üçün Dövlət
Proqramı”nda qeyd olunan müvafiq
bəndlərin icrası Naxçıvan Muxtar
Respublikasının Turizm Departa-
menti qarşısında duran əsas vəzi-
fələrdəndir. Bu vəzifələrin icrası
məqsədilə Departament tərəfindən
muxtar respublikanın turizm po-
tensialından yararlanmaqla regionun
rəqabətqabiliyyətli turizm məkanına
çevrilməsi istiqamətində işlər davam
etdirilir. Belə ki, 14 sentyabr
2023-cü il tarixdə Naxçıvan Muxtar
Respublikası Turizm Departamen-
tinin əməkdaşları dağ cığırları əsa-
sında piyada marşrutlarının müəyyən
edilərək turizmin dəyər zəncirinə
qazandırılması, məhsulun aktiv tu-
rizm fəaliyyəti ilə məşğul olmaq
istəyən turistlərə təklif edilməsi, uc-
qar kəndlərdə yaşayan əhalinin tu-
rizmə cəlb olunması və turizm fəa-
liyyətində birbaşa iştirakının təmin
edilməsi məqsədilə Ordubad rayo-
nunun Pəzməri kəndində olmuşlar. 
    Pəzməri kəndi kiçik yaşayış mən-
təqəsi olsa da, özünün əzəmətli
dağları, gözoxşayan şəlalələri və
digər təbii zənginlikləri ilə fərqlənir.
Pəzməri kəndinin yüksək dağlıq
ərazisində hündürlüyünə və su sər-
finə görə bir-birindən fərqlənən bir
neçə şəlalə vardır. Pəzməri kəndinin
şimal-şərq istiqamətində yerləşən
bu şəlalələr görənləri heyran edir.
Pəzməri şəlalələrinin ən böyüyü,

təxminən, 20 metr hündürlükdən
tökülür və muxtar respublikanın ən
böyük şəlalələri siyahısında yer alır.
    Departament əməkdaşlarının sə-
fəri zamanı ərazidə Pəzməri kən-
dindən Pəzməri şəlalələri istiqa-
mətlərində dağ cığırlarının müəy-
yənləşdirilməsi və qiymətləndiril-
məsi işi aparılmış və olduqca uğurlu
nəticələnmişdir. Belə ki, yerli əha-
linin fikir və rəyləri də nəzərə alın-
maqla aparılan qiymətləndirmə za-
manı dağ cığırları ilə hərəkət edərək
8 kilometr uzunluğunda piyada
marşrutu müəyyənləşdirilmiş və
yüksək dağlıq ərazidə əvvəllər küt-
ləvi şəkildə ziyarət edilməyən ikinci
böyük şəlalə marşruta daxil edil-
mişdir. Ərazinin GPS koordinatları
qeydə alınaraq dünyada təbiət yü-
rüşü həvəskarları arasında məşhur
olan “Wikiloc” platformasında yer-
ləşdirilmişdir. Qeyd etmək lazımdır
ki, müəyyən olunmuş marşrut bo-
yunca bölgəyə xas fauna və flora
növlərinin müşahidəsi də müm-
kündür. 
    Muxtar respublika ərazisində
dağ cığırları əsasında piyada marş-
rutlarının müəyyən edilməsi isti-
qamətində işlər bundan sonra da
davam etdiriləcəkdir.

Naxçıvan Muxtar Respublikasının 
Turizm Departamenti

Dağ cığırları əsasında yeni piyada marşrutları
hazırlanır


